[bookmark: _GoBack]Бырастыы гыныҥ, хараҥаччыларым барахсаттар!
Сайыҥҥы чэмэлкэй күн биир да былыта суох ыраас халлааҥҥа чаҕылыйа күлүмүрдүүр. Сыралҕана киһи этин-сиинин ип-итиинэн уохтаахтык хаарыйар. Таанньыска күнүскү аһылыгын аһаан бүтээт, сурдьун Уйбааҥканы батыһыннаран аллара чүөмпэлэригэр сөтүөлүү сүүрдүлэр. Кини быйыл иккис кылааһы бүтэрдэ, сурдьа биир сыл балыс. Улахан эбэ үгүс-элбэх арыыларын быыһыгар сытар чүөмпэ баччаларга уолан, сүүрүгэ тохтоон, сөтүөлүүргэ туох да ааттаах буолан турар. Бэйэ-бэйэлэриттэн сиэттиһэн сытар, түһэ-түһэ тахсар чүөмпэ эрэдэһин ойуулаах уолбут эҕэлэрэ ыраахха диэри туртаһан сыталлар. Таанньыска аартык суолунан таҥнары сүүрэн түһээт, атаҕын таҥаһын туура тэбитэлээтэ уонна уу сылааһын-тымныытын билээри атаҕын тумсунан ууну чалбаан көрдө. Уу барахсан кыыс быыкаайык атахтарын сып-сылааһынан сыллыы-ууруу көрүстэ. Уйбааҥка обургу таҥаһын сулбурута быраҕаттыы охсон, сөрүүҥҥэ үөрэнэ илик санныларын ыгдаччы туттан, сэрэнэ-сэрэнэ ууга хааман киирдэ. Онтон харса суоҕун киллэрэн чычааран сытар эҕэ уутугар ыстанан кэбистэ. Уу-чуумпутук турбут уу биирдэ оргуйа, үрүҥ долгуннарынан үллэҥнии түстэ. Таанньыска эмиэ сурдьун кэнниттэн сүүрэн киирэн ып-ыраас ууга биирдэ “бар” гына түстэ.
· Эн маннык сатыыгын дуу? – Уйбааҥка илиитин быластыы быраҕан тиэрэ түстэ,   хамсаппыт уутугар дагдайа сытан долгулдьуйан ылла. Хара5ын уп-улаханынан көрбүт, уоһа чорбойбут. 
· Сатыыбын аһа, - Таанньыска эмиэ ууга тиэрэ түстэ. 
Үчүгэйиин, аллараттан туох эрэ биллибэт күүс өрө көтөҕөргө дылы, сыттахха этиҥ-сииниҥ сынньанара, сымныыра ураты дьикти, алыптаах. Бу курдук хал буолуоххар диэри төһө баҕар сытыахха сөп курдук, сөпкө тыыныахха эрэ наада.Түөһүҥ иһигэр салгыныҥ суох буоллаҕына дагдайар кыаллыбат, ол иһин Таанньыска салгыны толору эҕирийдэ. Маннык сытан өссө тиэрэ харбыахха сөп, атаххынан тэбиэлэниэххэ эрэ наада. Үөһэ халлааҥҥа хараҥаччылар көтөллөр, сып-сытыы кынаттарынан салгыны кыптыыйдыыллар. Сороҕор отой кый үөһэ көтөн тахсаллар, сороҕор уу кырсын таарыйар-таарыйбат сурулаан ааһаллар. Ийэ хараҥаччылар тугу эрэ булан-талан хара сыырга хорооннуу хаһыллыбыт уйаларыгар дьылыс гыналлар, сорохторо оҕолорун аһата охсон сулбу көтөн тахсаллар. Ол тухары саҥалара чыыбырҕаһан олорор.  Таанньыска эргийэ биэрэн аны ыттыы харбаан атаҕынан ууну ыһыахтаата, онтон ойон туран баран, илиитин иннигэр холбуу тутаат ууга умуста. Эҕэ түгэҕэ дьэҥкир ууга субу сытар курдук, ол эрээри дириҥник умсары Таанньыска өссө да сатыы илик. Уу иһигэр киирдэххэ, үөһэ баар тыас-уус, саҥа-иҥэ барыта ыраатан, бүтэҥитийэн хаалар. Уйбааҥка туох эрэ диэн саҥарар да, саҥатын дорҕооно эрэ иһиллэр.
· Оол онно баран аруукалыыбыт дуо? – Уйбааҥка кытылга  күөллэнэн хаалбыт кыра уулар диэки ыйар эбит.
· Дабаай, барыах, - Таанньыска кытыы диэки сүүрэн ууну ыһыахтаата. Уу таммахтара дьэҥкир таас кыырпахтара буолан тула күлүмүрдэстилэр. Сөрүүн ууттан таҕыстахха, эҕэ устатын батыһа сытар кыракый уулар сыып-сылаастар. Хаайтаран хаалбыт быыкаайык балык оҕолоро саба сырсан кэлбит уоллаах кыыс күлүктэриттэн куота уһуннулар.
· Оол-ол онно, синньигэс өттүгэр хаайталыахха, - Таанньыска эдьиий киһи быһыытынан сурдьун дьаһайда.
Оҕолор илиилэрин сараччы туттан кыракый ууну тараахтаан балыктары күөйэ хаамтылар. Уу ортотун диэки тиийэн баран, ууга олорон, балыктар куотар суолларын хаайан аны кумах типтэрдилэр. Кыараҕас ууга хаайтарбыт балык оҕолоро ыксаан түргэн-түргэнник өрө-таҥнары уһуннулар. Таанньыска икки ытыһын холбуу тиэрэ тутан ууга уган баран хамсаабакка иһийэн олордо, оннооҕор тыынарын да тохтотто. Быычыкаайык балык оҕолоро уоллаах кыыс хамсаабакка олороллоруттан сэрэхтэрин сүтэрэн, уорҕалара хараарыҥныы субуһан, субу устан кэллилэр. Кыыс ытыһын үрдүгэр кэлээттэрин кытта өрө баһан таһаарда. Балык оҕото салгын былдьаһан, мөхсөн ойоҕоһо күн уотугар күлүмүрдээтэ. 
· Көрдөр-көрдөр! – Уйбааҥка эдьиийин ытыһын бэйэтин диэки тардыалаата.
· Ээ, барахсан, өлөөрү гынна, төттөрү ыытан кэбиһиэх, - Таанньыска сурдьун ытыһыгар балык оҕотун ууран көрдөрдө. Уйбааҥка ытыһын ууга укта, балык оҕото туймаарыйан ойоҕоһунан дагдайан тахсыах курдук буолан иһэн мөхсө биэрдэ уонна устан эриллэҥнээтэ.
· Дабаай, ханааба хаһабыт дуо, оччоҕо бу балык оҕолоро ийэлэригэр-аҕаларыгар устан барыа этилэр, - Таанньыска сурдьун диэки көрдө, сирэйигэр саба түспүт баттаҕын сүүмэҕин кулгааҕын кэннигэр кыбытта. 
· Кырдьык, дабаай хаһыахха, - Уйбааҥка тарбахтарын холбуу тутан сииктээх кумахха батары биэрэн баран дириҥник хоруйа тарта. Оҕолор хаспыт ханаабаларынан уу батыһа сүүрүгүрдэ. Уоллаах кыыс олбу-солбу илин-кэлин түсүһэн, сороҕор тобуктаан, сороҕор чохчойон олорон, ханаабаларын чүөмпэ уутугар тириэртилэр. Хаайтаран турбут уу үөрбүт-көппүт курдук күн уотугар күлүмүрдүү сүүрүгүрдэ.
· Балыктары баран үргүтэлиэх, - Уйбааҥка төттөрү сүүрэн тилэхтэрэ туртаҥнастылар. Балык оҕолоро маҥнай ханаабаҕа киирбэккэ куота уста сырыттылар, оттон уоллаах кыыс үргүтэн ууну чалбыылларыттан быыһанаары, син булан, чүөмпэ диэки уһуннулар. Улахан ууга тиийээт, тиэтэйбиттии субуруһа турдулар,улам-улам тэйэн көстүбэт буоллулар. Таанньыскалаах Уйбааҥка балыктары быыһаан улахан үтүөнү оҥорбут дьон быһыытынан үөрэн кылахачыстылар. Онтон чүөмпэлэригэр хос киирэн ким уһуннук умсар эбит, ким ыраах харбыыр эбит диэн сылайыахтарыгар диэри чалбаннылар, бытыылкаҕа уу кутан баран онтукаларын көрдүү оонньоотулар. Ууга өр сылдьан устунан тоҥуох курдук буолан бардылар.
· Эдьиэй, тахсан кумахха иттэбит дуо? – Уйбааҥка саннын ыгдаччы тутунна. Баттаҕыттан сирэйигэр уу сүүрүгүрбүт, аллара уоһа ибигирээбит.
· Тахсыахха аһа, - Таанньыска бэйэтэ да тоҥон эрэр буолан сөбүлэстэ. Кураанах кумах күн уотун сыралҕаныгар  ип-итии буолбут, сорох сиринэн киһи үктэммэт үлүгэр итийбит. Тоҥон тахсан баран маннык итии кумахха сытар үчүгэйиин! Оҕолор кумахха умса сыттылар, илиилэринэн түөстэрин диэки кумах тарыннылар. Сөрүүн эттэриттэн сойбут кумахтарын оннугар саҥаттан-саҥаны тарына тарда сыттылар.
· Таанньыскаа! – хара сыыр үрдүттэн ким эрэ ыҥыран хаһыытаабытыгар көрө түспүттэрэ, эбэтигэр сиэттэрэн, куорат кыыһа Катюша турар эбит. Кини Таанньыскалаах Уйбааҥканы кытта араа-бараа саастаах, быйыл сайын  эбэтигэр сайылыы тахсыбыта.  Сотторун моонньугар иилэ ууруммут, биир илиитигэр сөтүөлүүр куруугун туппут. 
· Оҕолоор, Катюшаны бэйэҕитин кытта оонньотуҥ, ыраах бараайаҕыт, - диэн Катюша эбэтэ Балаагый эмээхсин үөһэттэн үөгүлээтэ. 
Оҕолор оонньоһор киһи эбиллибититтэн сэргэхсийэ түстүлэр, ыҥыран далбаатастылар. Катюша өр гыммата, сороҕор сүүрэн, сороҕор хааман, тиийэн кэллэ. Оҕолор ууларыгар эмиэ киирдилэр, чалбана оонньоон чүөмпэлэрин уутун будулуттулар. Кэлин хал буола быһыытыйдылар, тахсан кумахха оонньуохха диэн буолла. Уу кытыытыгар сытар инчэҕэй кумахха биир-биир күрүөлээх-хаһаалаах дьиэлэр баар буолан истилэр. Дьиэлэр аттыларыгар кимиэхэ эрэ хотон, сылгы-ынах дала, от уурар хаһаа, кимиэхэ эрэ балаҕан, ампаар биир-биир тутуллан истилэр. Сорох дьиэлэр аттыларыгар үөт лабаата мастар үүннүлэр. Оҕолор бэркэ тапсан оонньоотулар.
· Дабаай, хараҥаччылыыбыт дуо? – диэн этии киирдэ аны. Чыычаах уйатын тыытар куһаҕан, чыычаах оҕолорун быраҕаттаан кэбиһиэн сөп. Дьонноро мэлдьи инньэ диэн үөрэтээччилэр. Ол гынан баран тыыннаах чыычааҕы илиигэ тутар саҕа үчүгэй туох да суох! Таанньыска хараҥаччыны тутааччы ээ. Хайа хорооҥҥо киирбитин көрөн туран маныыгын уонна илиигин угаҕын, эбэтэр уйа аанын бүөлээн туран көтөн тахсан истэҕинэ тутан ылаҕын. Ол курдук тута түһэн баран ыытан кэбиһэҕин. Бу эмиэ бэйэтэ туспа абылаҥнаах оонньуу буоллаҕа эбээт! Суох кэбис! Таанньыска чыычаахтары наһаа таптыыр, көннөрү тута эрэ оонньооччу уонна  ыытан кэбиһээччи. 
Оҕолор сыгынньах атахтарын итии кумахха сиэтэ-сиэтэ хара сыыр быарыгар дабайан таҕыстылар. Арыый тэйиччи тураннар хайа уйаҕа хараҥаччы көтөн киирэрин манаатылар. 
· Көрдүгүт-көрдүгүт, ол онно киирдэ, - дии-дии, Уйбааҥка биир уйа диэки ыйда. Таанньыска уйа диэки хаптайа-хаптайа аа-дьуо үөмтэ, Уйбааҥкалаах  Катюша кэнниттэн батыстылар. Кыыс сэрэнэн-сэрэнэн хара сыырга хороонноон киирбит уйаны өҥөйөн көрбүтэ, хараҥаччы тахсыах курдук бэттэх кэлэн иһэн, куттанан төттөрү түстэ, хараара төгүрүспүт харахтара хороон хараҥа түгэҕэр көстүбэт буолан хааллылар. Таанньыска илиитин уйаҕа укта, хонноҕор дылы симэн баран тарбахтарын ууннара-ууннара буккуйа сатаата да,тугу да булан таба туппата.
· Ээ, бу наһаа дириҥ эбит, атыҥҥа барыах, -  диэтэ. 
Оҕолор аны атын уйалары манаатылар. 
· Мин тутабын да, эдьиэй, - диэн көрдөһөр, албыннаһар аҥаардаах Уйбааҥка эдьиийин иннигэр-кэннигэр түстэ.
· Чэ, тутан көр эрэ, - эдьиий киһи көҥүллээбититтэн уол үөрэн сирэйэ сырдыы түстэ.
Атаҕын төбөтүгэр тура-тура биир хорооҥҥо илиитин укпутунан барда, эмискэ “айакка!” диэбитинэн илиитин сулбу тардан ылла, тарбахтарын тэбээмэхтээтэ. Хараҥаччы тоҥсуйбут тарбаҕын суол хаалбыт дуу, суох дуу диэн көрө сатыы турда. Катюша:” Уоаай, ыарыйда дуу?” – дии-дии эмиэ  нөрүйэ-нөрүйэ одууласта. Хата туох да суол-иис хаалбатах, онон кэрэхсэбилэ да суох буолла. Таанньыска арыый тэйиччи биир хараҥаччы хорооҥҥо тимис гыммытын көрдө, тиэтэйэ-саарайа ол диэки сүүрдэ. Тахса илигинэ тиийбит киһи! Тиийэн хаппыт буордаах хорооҥҥо илиитин укта, аа-дьуо түгэҕин диэки симэн истэ. Бу дьолу! Арай сып-сылаас, сып-сымнаҕас билиннэ, мөхсөн булугунайда, Таанньыска ону сэрэнэн ытыһыгар суулаан ылла. Үөрүүтүттэн сүрэҕэ битигирии тэптэ уонна илиитин аа-дьуо таһырдьа диэки состо. “Хамсаамаҥ! Сэрэниҥ! Туттум-туттум! - диэн аттыгар мөхсө, илиититтэн тардыһа турар доҕотторун хаһыы аҥаардаах улаханнык  саҥаран дьаһайтаата. Кыысчаан быыкаайык ытыһыгар тутуллубут кырачаан хараҥаччы куттанан харааччы көрбүт харахтара сырдыкка тахсан кылахачыстылар, куотаары мөхсөр да, хайдах да мүччү туттарар кыаҕа суох буолбут.
· Ии, наһаа үчүгэй дии, - Таанньыска чыычаах төбөтүн тарбаҕын төбөтүнэн имэрийдэ, чыычаах төбөтүн ныкыччы тутунна, хараҕын симириҥнэттэ.
· Көрдөр-көрдөр! – дии-дии Катюшалаах Уйбааҥка илин-кэлин түһүстүлэр, чыычааҕы Таанньыска илиититтэн мүччү туттаран ылаары тардыаластылар.
· Тыытымаҥ! – кыыс буойан хаһыытаталаата. – Сүрэҕин хайытаары гынныгыт, наһаа куттаммыт дии, - дии-дии чыычааҕын уоскутан эмиэ төбөтүттэн имэрийдэ.
Чыычаах куотар кыаҕа суоҕуттан бас бэринэн мөхсүбэт да буолла, сүрэҕэ мөхсөн тилигириирэ кыыс ытыһыгар билиннэ.
· Чэ, ыытан кэбиһиэх, сүрэҕэ хайдан өлөн хаалыа, - диэн баран кыыс тарбахтарын ыһыктан ытыһын нэлэс гынарын кытта, хараҥаччы эмискэ босхолонон тилигирии түстэ,  халлаан диэки кыырайан, атын хараҥаччылар быыстарыгар киирэн көстүбэт буолла. 
· Миэхэ тоҕо туттарбатыҥ! Таанньыска акаары баҕайы! Тоҕо ыытан кэбистиҥ?!–диэн кыһыйбыт-абарбыт саҥалар иһилиннилэр. Уйбааҥка хомойон сүүһүн аннынан көрбүт, Катюша куттаан уоһун толлоччу туттубут. 
· Былдьаһа туран өлөрөн кэбиһээригит, күүскэ туттахха өлөн хаалыан сөп! – Таанньыска буойталаан кыыһырда.
· Мин эмиэ тутуохпун баҕарабын! – дии-дии Катюша туран эмиэ хороон буккуйан барда. Арай Таанньыскалаах Уйбааҥка көрдөхтөрүнэ, кыыс уйаны уйанан соһон таһаарда. Түүлэрэ үүнэ илик сып-сыгынньах эттээх быыкайкаан чыычаах оҕолоро ас көрдөөн айахтара оҥоҥноһор. Маннык сирэйэ-хараҕа суох быһыыны оҕолор хаһан да көрө илик буоланнар соһуйан эрэ хааллылар.
· Хайдах буолаҕыный?! Тоҕо барытын ороон таһаардыҥ?! – диэн баран Таанньыска чыычаах уйатын Катюшаттан ылаары сарбаҥнаата. Катюша чыычаах уйалаах илиитин куоттара тутунна, онтон эмискэ ылла да, аллара диэки быраҕан кэбистэ. Уйа итии кумахха тиийэн иҥнэри түстэ, биир чыычаах оҕото төкүнүйэн хаалла, тумсунан кумаҕы уоба биэрдэ.  Үөһэ өндөйө сатаахтаата, онтон хайдах эрэ наһаа кэлэйбиттии төбөтүн туора бырахта. Таанньыска Катюшаны тиэрэ анньан түһэрбитин өйдөөбөккө да хаалла. 
· Бар! Киэр буол! Өлөрдүҥ дии! Биһигини кытта оонньоомо уонна! – диэн үөгүлээтэ. 
Катюша сирэйин мэрбэччи тутунна, ытаан тоҕо барда.
· Эһиги куһаҕан баҕайыларгыт! Мин аны эһигини кытта хаһан да оонньуом суоҕа! Эбэбэр этиэм! – диэн умса түһэ-түһэ сарылаата. 
Үөһэ уйаларын ыстарбыт хараҥаччылар аймана көттүлэр, чугаһыы-чугаһыы ырааталлар, ыраата-ыраата чугаһыыллар, биир кэм чып-чыыбырҕас, чап-чаабырҕас буолла. Таанньыска ыһыллыбыт уйаны хомуйа тутта, хайа хороонтон ороото этэй диэн быһаара сатаан хараара чөҥөрүһэр уйалар диэки көрөн турда.
· Бу мантан ылбыта, - дии-дии Уйбааҥка биир уйа диэки ыйар. Таанньыска көрдөҕүнэ ити хороон буолбатах курдук этэ. Иэнэ суох иэдээн, аана суох алдьархай буолбутун дьэ өйдөөн, кыыс тугу да гыныан булбакка турда. Уйаны булгуччу хороонун буллардахха табыллар, аны атын хорооҥҥо угар эмиэ табыллыбат. Кыыс “чэ, бу быһыылаах” диэн баран уйаны биир хорооҥҥо укта. Илиитэ төһө тиийэринэн симэ сатаата да, хороон түгэҕин булбата. Арааһа атын хороон быһыылаах диэн саарбахтыыр санаа үүйэ-хаайа тутта. Ол да гыннар быстыа дуу, ойдуо дуу, хайыыр да кыах суох буолла. Оҕолор уку-суку төттөрү аллара түстүлэр, малларын ылан аартыктарын дабайан дьиэлэрин диэки бардылар. Ол тухары биир да саҥа суох буолла. Сыыр оройугар тиийэн баран Таанньыска эргиллэн чүөмпэтин диэки көрдө. Чүөмпэтэ кинини атыҥыраабыттыы одуулуур курдук, чуумпуран, иһийэн хаалбыт.  Хараҥаччылар  өрө-таҥнары көтөллөр, айманан чыыбырҕаһар саҥаларыгар оҕолортон хомойуу, хоргутуу иһиллэргэ дылы. “Бырастыы гыныҥ, хараҥаччыларым барахсаттар! Аны хаһан да эһигини тыытыам суоҕа, уйаҕытыгар хаһан да чугаһыам суоҕа...”- Таанньыска уйадыйбыт куолаһынан иһин түгэҕэр сибигинэйдэ...
